


 
УмыщIэм  ущIэупщIэныр  емыкIукъым.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI  Изэщ.

Зэхыхьэхэр

№13 (24.451) 2023  ГЪЭМ  МАЗАЕМ  И  42

Мазаем и 4,
щэбэт

Лышх узыфэм пэщIэтыным и 
дунейпсо махуэщ

1932 гъэм къалъхуащ журна-
лист, КъБР-м щэнхабзэмкIэ 
щIыхь зиIэ и лэжьакIуэ Белгъэ-
рокъуэ Евгение.

1939 гъэм къалъхуащ тхакIуэ, 
зэдзэкIакIуэ, КъБР-м щэнхаб-
зэмкIэ щIыхь зиIэ и лэжьакIуэ 
Мэлбахъуэ Елбэрд.

Дунейм и щытыкIэнур
«pogoda.yandex.ru сайтым зэ-

ритымкIэ, Налшык уфауэ щы-
щытынущ. Махуэм хуабэр гра-
дуси 2, жэщым щIыIэр градуси 4 
- 3 щыхъунущ.

Мазаем и 5,
тхьэмахуэ

Урысейм ягу къыщагъэкIыж 
зи къалэн зыгъэзащIэу хэкIуэ-
да дипкурьерхэр (дипломат 
 къулыкъум и пощтхэр къе-
зышэкIхэр).

«Япэ итхэм я зэщIэхъееныгъэ» уры-
сейпсо зэгухьэныгъэм и щIыналъэ 
 къудамэм щIыпIэхэм къыщызэригъэ-
пэщ IуэхузехьапIэхэм ящыщ зы Къэ-
бэрдей-Балъкъэр волонтёр зэщIэхъее-
ныгъэм и щIыналъэ центрым иджыбла-
гъэ къыщызэIуихащ. Жылагъуэ жэр-
дэм хэр щIэх-щIэхыурэ щIыналъэм 
къы щыхэзылъхьэ волонтёр щIалэгъуа-
лэм я пэхуэщIэхэм (проектхэм) гъуэгу 
етыныр къэрал гукъэкIым зыхуигъэу-
выж къалэнхэм языхэзу зэрыщытыр 
къэплъытэмэ, зэгухьэныгъэщIэм и 
Iуэху зехьапIэр къызэIухыным центрым 
мыхьэнэшхуэ иритащ, хуэфащэ ма-
хуэщIи ирищIылIащ.

ГУФIЭГЪУЭ зэхуэсым кърихьэлIащ Къэ-
бэрдей-Балъкъэрым щIалэгъуалэм я 
IуэхухэмкIэ и министр Лу Азэмэт, КъБР-м 
егъэджэныгъэмрэ щIэныгъэмкIэ и ми-
нистрым и къуэдзэ Мысост Екатеринэ, 
 Сабийхэмрэ ныбжьыщIэхэмрэ я «Япэ ит-
хэм я зэщIэхъееныгъэ» урысейпсо зэгу-
хьэныгъэм и щIыналъэ къудамэм и уна-
фэщI Шыпш Аслъэн, жылагъуэ лэжьа-
кIуэ хэр, Къэбэрдей-Балъкъэрым и щIалэ-
гъуалэ икIи волонтёр зэгухьэныгъэхэм я 
лIыкIуэхэр, IэщIагъэрэ щIэныгъэрэ щра-
гъэгъуэт IуэхущIапIэхэм щеджэхэр.

ЗэIущIэр къызэIузыха Лу Азэмэт зэры-
жиIамкIэ, «Япэ итхэм я зэщIэхъееныгъэ» 
щIа лэгъуалэ зэгухьэныгъэр щIэблэр жы-
лагъуэ лэжьыгъэм хэгъэсыхьынымкIэ, 
цIыхубэм яхуэщхьэпэн жэрдэму къыхилъ-
хьэхэм гъуэгу ягъуэтынымкIэ Iэма- 
лыфIщ. 

- Ди хэгъэгум щылажьэ щIалэгъуалэ 
зэхуэсхэмрэ зэгухьэныгъэхэмрэ я лIы кIуэ-
хэм иужьрей мазэхэм мызэ-мытIэу саIу-
щIащ икIи хьэкъыу спхыкIащ гупсысэ дахэ 
зиIэ, зэфIэкI нахуэхэр зыбгъэдэлъ ныб-
жьыщIэ куэд зэрыдиIэр. ЦIыхум и хуи-
тыныгъэхэр хъумэн икIи къащыжын 
 хуейщ, жыдоIэ. Апхуэдэу щIалэгъуалэми, 
я ныбжьым емылъытауэ, дунейпсо хасэ-

1960 гъэм Лъэпкъхэм я зэныб-
жьэгъугъэм и Урысей универ-
ситетыр къызэрагъэпэщащ.

1927 гъэм къалъхуащ Къэбэр-
дей къэрал драмэ театрым илъэс 
куэдкIэ щылэжьа, УФ-м и цIыху-
бэ артист Токъуий Хъусен.

1928 гъэм къалъхуащ жур-
налист, КъБР-м щэнхабзэмкIэ 
щIыхь зиIэ и лэжьакIуэ Тэрчы-
къуэ Исуф.

Дунейм и щытыкIэнур
«pogoda.yandex.ru сайтым зэ-

ритымкIэ, Налшык уфауэ щы-
щытынущ. Махуэм хуабэр 1 гра-
дус, жэщым щIыIэр градуси 3 
щыхъунущ.

Мазаем и 6, 
блыщхьэ

ЦIыхубзхэм я узыншагъэм 
зэран хуэхъу операцэхэр емы-
гъэкIуэкIыным и дунейпсо ма-
хуэщ

1918 гъэм Урысейр григориан 
махуэгъэпсым зэрыхуэкIуэм теу-
хуа декрет къыдэкIащ.

ЩIалэгъуалэм я жэрдэмхэр даIыгъ
хэми къэрал къулыкъущIапIэхэми къра-
тауэ хуитыныгъэхэр яIэщ, IэнатIэ пэрыт-
хэм къыщыжын икIи гъащIэм тепщэ 
 щащIын хуейуэ. ЩIалэгъуалэм утыкум 
кърахьэ гупсысэхэм уащыщIэдэIукIэ, зы-
хы бо щIэ абыхэм мыхьэнэшхуэ зэраIэр, 
бгъэзэщIэну иужь уихьэмэ, жылагъуэм и 
псэукIэм фIы и лъэныкъуэкIэ зыкъригъэ-
гъэзэну зэрыщытыр. Гулъытэ зыгъуэтып-
хъэ сыт хуэдэ жэрдэмми, псалъэми, гуп-
сысэми зэфIэхыпIэ яIэмэ, гъащIэм хыуп-
щэну Iэмал иIэмэ, кIуэрабгъухэм еп лъы-
ныр Iэмалыншагъэщ. «Япэ итхэм я 
зэ щIэхъееныгъэр» Урысейм и дэнэ щIы-
пIи къыщызэрагъэпэщ зэгухьэныгъэш-
хуэщ. Абы Iэмалышхуэ иIэнущ и макъыр 
къэрал унафэщIхэм я деж нэсыным теу-
хуауэ. Абы къыхэкIыу спортыр, гъуаз-
джэр, щэнхабзэр е щIэныгъэр зыфIэфI-
хэм а IэнатIэхэм щаIэ ехъулIэныгъэхэм 
адэкIэ зрагъэужьынымкIэ хэкIыпIэфI яIэ 
хъунущ. КIэщIу жыпIэмэ, щIалэгъуалэр 
зыузэщIыпIэ ихуэнущ. ЖыпIэнуращи, зэ-
щIэхъееныгъэм зыхуигъэувыж къалэн-
хэм хохьэ щIэблэм зыкъегъэгъуэты жы-
ныр, гуращэ хэхам телажьэу зригъэу зэ-
щIыныр, иIэ хъуэпсапIэхэр нахуапIэ ищIы-
фу иригъэсэныр.

«Япэ итхэм я зэщIэхъееныгъэр» къы зэ-
рыунэхурэ куэд щIакъым, Урысейм и 
щIыпIэ куэдым щылажьэ сабий икIи ныб-
жьыщIэ зэгухьэныгъэ 24-р къызэщIэ зыу-
быдэ зэгухьэныгъэщ. Абы и лэжьыгъэр 
зыфIэхьэлэмэт дэтхэнэ зыми Iэмал иIэ-
нущ унэтIыныгъэ 12-м и зэфIэкIхэр щи-
гъэунэхуну, и жэрдэмхэр абдеж къыщы-
хилъхьэу пэхуэщIэ нэсу зэфIигъэувэну. 
Хэти езым и гум пэблагъэ, и псэм ехуэ-
былIэ Iуэхур зэгухьэныгъэм и лэжьыгъэм 
хигъуэтэну къытщохъу. Шэч хэлъкъым, 
къэралпсо мыхьэнэ зиIэ зэщIэхъеены-
гъэм ущыхыхьэкIэ, къалэн пыухыкIахэри 
пхьынущ. Псалъэм папщIэ, щIалэгъуа-
лэм тхылъымпIэхэм Iэ щIадзынущ, абыкIэ 
хьэкъ зэриIэм, утыку зэрихьа Iуэхугъуэхэр 
зэфIихыну и фIэщу зэрыщытым щыхьэт 

техъуэу. Абы, арыххэуи, щIалэгъуалэр ба-
лигъ щытыкIэм ирегъэувэ, щыпсэу къа-
лэм, хэгъэгум, къэралым мыхьэнэ зэ-
рыщиIэр зыдищIэжу къегъэтэдж. ЩIалэ-
гъуалэм я закъуэу, щIэгъэкъуэн ямыIэу 
зэи закъыщыхъуж хъунукъым. «Япэ итхэм 
я зэщIэхъееныгъэм» хэтхэр зыч-зы бжэ-
гъуу зэкъуэт гупышхуэщ, дэтхэнэ зы еджа-
кIуэм е студентым и щIыб къызэрыдэтыр 
зыхезыгъащIэ хасэщ. Гурэ псэкIэ сыныво-
хъуэхъу зи гуращэм жану хуэкIуэ, ар зэщIа 
хъун папщIэ жыджэру лажьэхэм ящыщ 
фыхъуну, къывэпщIэкIа фи ныбжьэгъу-
лэжьэгъухэм фэркIэ фIэщхъуныгъэ яIэу 
зывужьыну. Дэ сыт щыгъуи щIэгъэ къуэн 
дыфхуэхъунущ, - жиIащ Лу Азэмэт.

Мысост Екатеринэ зэIущIэм хэтхэм ми-
нистрым и цIэкIэ фIэхъус гуапэ яриха 
нэужь къыхигъэщащ «Япэ итхэм я зэщIэ-
хъееныгъэм» гугъапIэшхуэхэр зэрырап-
хыр, егъэджэныгъэ IэнатIэм щекIуэкI зэ-
хъуэкIыныгъэхэм фIы и лъэныкъуэкIэ зра-
гъэужьыну зэрыщыгугъыр. 

- ИпэжыпIэкIэ жыпIэмэ, зэгухьэныгъэр 
ди щIыналъэм щыпсэу сабийхэмрэ ныб-
жьыщIэхэмрэ я мызакъуэу, къэралым ис 
щIалэгъуалэ псом я дежкIи IэмалыфIщ. 
Зым и дежкIи щэхукъым цIыхум и къэ-
кIуэнур езым и Iэ зэрилъыжыр, и гъащIэр 
зэрыкIуэну щIыкIэм и унафэр зэри щIы-
жыр. Ар хуитыныгъэхэм ящыщщ. Ауэ 
куэд рэ къэхъуу пIэрэ гуращэхэмрэ хъуэп-
сапIэхэмрэ я унэтIакIуэ жылагъуэмрэ 
къэралымрэ щыхъу?! Апхуэдэ къэхъур-
къым жыдмыIэми, зэзэмызэххэщ апхуэ -
дэ ущыхуэзэр. ЩIалэгъуалэм щхьэхуе-
щагъ яхэлъ хабзэкъым, я гупсысэхэмрэ 
хъуэпсапIэхэмрэ къабзэщ. Арагъэнущ 
щIалэгъуалэм ядэIэпыкъуныр, я гуращэ-
хэм гъуэгу етыныр щIэIэмалыншэр. Егъэ-
джэныгъэ IэнатIэр тхэнымрэ еджэнымкIэ 
цIыкIухэм ират есэныгъэ закъуэм зэры-
темытыжрэ куэд щIащ. Дунейм и зэ хэ-
лъы кIэм ехьэлIауэ абы бгъэдалъхьэ щIэ-
ныгъэм иджы интеллект IэрыщIыр къыхо-
хьэ, бжыгъэр зи тегъэщIапIэ гупсысэхэмрэ 

технологиехэмрэ хэухуэна мэхъу. А зэхъуэ-
кIыныгъэхэм фIэкIыпIэ имыIэу сабийм и 
щхьэр ягъэлажьэ, пэхуэщIэ зэмылIэу-
жьыгъуэхэм хуешэ. Убалигъыу, уегъэджа-
кIуэу икIи уунэтIакIуэу, абыхэм гулъы тэ 
яхуумыщIыныр, гъуэгу иумытыныр игъуэ-
джэщ. Еджэныгъэм пыщIа программэхэр 
ягъэзащIэурэ ди щIэблэм узыщыгуфIы-
кIын щIэныгъэ-къэхутэныгъэ лэжьыгъэ-
хэр ирагъэкIуэкI, ахэр цIыхубэм я деж 
нэсын зэрыхуейр хьэкъ къыпщащIу. «Япэ 
итхэм я зэщIэхъееныгъэм» еджапIэм и Iэр 
 къы зыпемыкIуэкI куэд хузэфIэкIынущи, 
 гъуэгу махуэ теувэну си гуапэщ, - жиIащ 
Мысост Екатеринэ.

Зэгухьэныгъэм дызытехьэ мазэм IэщIа-
гъэрэ щIэныгъэрэ щрагъэгъуэт IуэхущIа-
пIэхэмрэ щIэныгъэ гуэдзэ щрат еджа-
пIэхэмрэ, волонтёр центрхэм щIыпIэ 
 къудамэ зыбжанэ къыщызэIуихыну и 
 гугъэщ. КъызэгъэпэщакIуэхэм зэрыжа-
IамкIэ, лэжьыгъэр зэтеубла хъуа нэужь, 
курыт еджапIэ щитIым щIигъум апхуэдэ 
къудамэхэр щылэжьэнущ.

Фигу къэдгъэкIыжынщи, Сабийхэмрэ 
ныбжьыщIэхэмрэ я «Япэ итхэм я зэщIэ-
хъееныгъэ» урысейпсо зэгухьэныгъэр 
2022 гъэм дыгъэгъазэм и 18 - 20-хэм Мэз-
куу щекIуэкIа Урысейпсо щIалэгъуалэ зэ-
хуэсым къыщызэрагъэпэщауэ щытащ. 
Абы щыгъуи зэщIэхъееныгъэр зытелэ-
жьэну унэтIыныгъэ 12-рэ лъапIэныгъэ           
11-рэ яубзыхуат, абыхэм ящыщщ, пса-
лъэм папщIэ, «ФIымрэ захуагъэмрэ», 
«Унагъуэ лъэщ», «Псэкупсэ гъэсэныгъэ», 
«ГъащIэмрэ цIыхум и пщIэмрэ» жыхуи-
Iэхэр. Зэхуэсым хэтхэм нэхъыщхьэу къа-
лъыта Iуэхугъуэхэм ящыщщ «ЦIыхуу 
щытын», «Сыт щыгъуи зэкъуэтын», «Ипэ-
кIэ кIуэн», «Япэ итын» жэрдэмхэр. Зэгу-
хьэ ныгъэм и лэжьыгъэм хыхьэ хъунущ 
курыт еджапIэхэм щIэсхэри, IэщIагъэрэ 
щIэныгъэрэ зэ рызрагъэгъуэт програм-
мэхэр зыгъэзащIэ студентхэри, лэжьыгъэ 
IэнатIэ пэрыт щIалэгъуалэри.

ШУРДЫМ  Динэ.

1935 гъэм «Кабардинка» къэ-
рал къэфакIуэ ансамблым Со-
ветхэм я VII съездым и деле-
гатхэм папщIэ Москва и Театр 
Иным концерт щитащ.

1923 гъэм къалъхуащ КъБР-м и 
цIыхубэ артисткэ Тэмазэ Мар-
жэнэт.

1938 гъэм къалъхуащ СССР-м 
узыншагъэр хъумэнымкIэ и от-
личник, КъБР-м и цIыхубэ доху-
тыр Тембот Мухьэмэд.

1952 гъэм къалъхуащ хьэры-
чэтыщIэ, жылагъуэ лэжьакIуэ 
Сэ баншы Назми.

1975 гъэм къалъхуащ адыгэ 
усакIуэ, журналист, дохутыр 
ПщыукI Латмир.

Дунейм и щытыкIэнур
«pogoda.yandex.ru сайтым зэ-

ритымкIэ, Налшык уэс къыщесы-
нущ. ЩIыIэр махуэм градуси 2 - 
1, жэщым градуси 3 щыхъунущ.

ПэщIэдзэ классхэм щеджэ цIыкIухэм ерыскъы хуабэ ира-
гъэшхыныр ди республикэм и курыт еджапIэхэм хабзэ дахэ 
щыхъуащ. 

АР жытIэ щхьэкIэ, нэхъ пасэ зэманхэми шэджагъуашхэ 
 ирагъэщIу къекIуэкIащ сабийхэм. Абы папщIэ еджапIэ пщIантIэ-
хэм унэ щхьэхуэхэр дэтт е цIыкIухэр щрагъаджэ класс пэшхэм 
 хущIахьэрт. Ар куэди хъуртэкъым - хьэнтхъупс, фошыгъу шей, 
езы пщафIэхэм ягъэжьа щIакхъуэ, мыIэрысэ зырыз… КъызыхэкIа 
щхьэусыгъуэри мыгурыIуэгъуэу, ар иужькIэ зэпагъэужауэ щы-
тащ. ПэщIэдзэ классхэр ерыскъы пщтыркIэ къызэгъэпэщыныр 
езы сабийхэмкIи адэ - анэхэмкIи куэд и уасэщ.

А Iуэхур хъарзынэу щызэтраублащ Бахъсэн къалэм. 1 - 4-нэ 
классхэм щеджэ сабий 4325-р пщIэншэу ягъашхэ. Псоми 
 ялъагъуу шхапIэм фIэлъщ махуэм цIыкIухэм ирагъэшхыну 
 ерыскъыр зыхуэдэр, щIэлъ къэуатыр зыхуэдизыр къыщыгъэ-
лъэгъуа тхыгъэ. Абы имызакъуэу, ахэр ерыскъыкIэ къызэрызэ-
гъэпэщам теухуа псори «Ерыскъы пщтыр» фIэщыгъэм щIэту 
школ къэс я Интернет напэкIуэцIым хэткIи зэIухауэ итщ.

Сабийхэм ирагъэшх лыхэкI, бдзэжьей, гъэшхэкI, пхъэ щхьэ-
мыщхьэ, хадэхэкI. Ерыскъы лIэужьыгъуэхэр щIэх - щIэхыурэ 
 яхъуэж, я щIэщыгъуэ имыкIыным, витамин нэхъыбэ зэра Iэ-
рыхьэным теухуауэ. Сабийхэм ирагъэшхыр зыхуэдэм къэп щы-
такIуэхэр ткIийуэ кIэлъоплъ: лыхэкIхэм Iэщ дохутырым къарита 
тхылъ щIыгъущ, къэкIыгъэ (пальмэ) дагъэр зыхэлъ шхыны-
гъуэхэм къахэбгъуэтэнукъым. ЩIэблэм я узыншагъэр яхъумэну 
яужь зэритым, шэч хэмылъу мыхьэнэшхуэ иIэщ езы цIыхухэми 
жылагъуэми я дежкIэ. 

ШЭРЭДЖ  Дисэ. 

ЩIэблэм и узыншагъэм тращIыхьу

Къэбэрдей-Балъкъэр Респуб-
ликэм и прокурор Хабаров Ни-
колай Лэскэн щIыналъэ адми-
нистрацэм щахуэзащ районым     
и хьэрычэтыщIэ зэгухьэныгъэм 
и лIыкIуэхэм. ЗэIущIэм щы теп-
сэлъыхьащ къэрал щIыб эконо-
микэр щытыкIэ гугъу щит зэ-
маным хьэрычэтыщIэхэр зэ ры-
дэIыгъыпхъэм. 

IУЭХУМ хэтащ хьэрычэтыщIэ 
Iуэху зезыхуэу 30-м щIигъу, ЩIы-
налъэм и хьэрычэтыщIэхэм я хуи-
тыныгъэхэр хъумэнымкIэ уполно-
моченнэ АфэщIыж Юрий, Уры-
сей НФС-м и Управленэу  КъБР-м 
щыIэм и унафэщI Гуэбэ щIыкI Ас-
лъэн, хьэрычэтыщIэ мащIэмрэ 
курытымкIэ «Опора Рос сии» уры-
сейпсо жылагъуэ зэгу хьэ ныгъэм 
и Къэбэрдей-Балъкъэр къудамэм 
и унафэщI Къыл шыкъуэ Аль-
берт, республикэм и Сату-про-
мышленнэ палатэм и унафэщIым 
и къуэдзэ ГъукIэлI Мурат, рес-
публикэм и министерст вэхэмрэ 
ве домствэхэмрэ я лIы кIуэхэр, 
Лэскэн район админист рацэм и 
Iэтащхьэ Инжыжокъуэ Сэфар-
бий сымэ.

ЗэIущIэм щыхэплъащ налог-
хэмрэ абыхэм химыубыдэ адрей 
ахъшэмрэ бюджетым зэрыхалъ-
хьэм, мэкъумэш лэжьыгъэ щхьэ-
хуэхэм папщIэ субсидиехэмрэ 
грантхэмрэ зэрыхухах щIыкIэмрэ 
хабзэхэмрэ, мэкъумэш техникэ 
 нэхъ инхэр ди щIыналъэм и авто-
мобиль гъуэгухэм тету зекIуэн 
 папщIэ хуит зэращI тхылъхэр 
зэрырат щIыкIэм.

ЗэIущIэм кърихьэлIахэр щы-
гъуазэ ящIащ законодательствэм 
и Iуэхугъуэ щхьэхуэхэм икIи кIэ-
лъып лъыныгъэхэр къызэрагъэ пэ-
щыну упщIэ зыбжанэм ехьэ лIа 
мыгурыIуэгъуэхэр зэхагъэкIы -
нущ. 

УАРДЭ  Жантинэ. 

Куэдым
тепсэлъыхьащАктёр цIэрыIуэ, журналист 

Iэзэ Iусейн Олег и фэеплъ 
пшыхь иджыблагъэ Налшык 
щекIуэкIащ. Абы утыку къыщ-
рахьащ Олег теухуа гукъэ-
кIыжхэр щызэхуэхьэса «Внут-
ренний огонь» тхылъыщIэр.

КОРОНЭ уз бзаджэм и зэ-
ранкIэ, Олег 2021 гъэм и шыщ-
хьэуIу мазэм дунейм ехыжащ. 
Ар зигу къеуа и ныбжьэгъухэмрэ 
зыцIыхуу щытахэмрэ мы тхы-
лъыр дунейм къытрагъэхьащ.

ЗэIущIэр къызэIуихащ техникэ 
щIэныгъэхэмкIэ кандидат, фи-
лософие щIэныгъэхэмкIэ док-
тор, профессор, БизнесымкIэ 
инс титутым и къызэгъэпэща-
кIуэ Хъурей Феликс (тхылъыр 
дунейм къытехьэнымкIэ жэр-
дэм зыщIахэм ящыщщ). 

- Псэужамэ, мы махуэхэм 
Олег и ныбжьыр илъэс 70 ири-
къунут. И махуэм ирихьэлIэу, 
тхылъыр хьэзыр зэрыхъуар и 
фIыгъэщ мы IуэхумкIэ акъы-
лэгъу, дэIэпыкъуэгъушхуэ къыт-
хуэхъуа Котляров Виктор. 

Олег зыцIыхуу щытахэм 

Мэлбахъуэ Тимборэ и цIэр 
зезыхьэ Лъэпкъ къэрал 
 биб лиотекэм щагъэлъагъуэ 
«КПРФ: история и современ-
ность» выставкэр. Ар траухуащ 
УФ-м и коммунист партыр къы-
зэрызэрагъэпэщрэ илъэс 30 
зэрырикъум. 

КПРФ-м и республикэ къуда-
мэм и япэ секретарь, КъБР-м и 
Парламентым и депутат Пащ-
ты Борис выставкэр къыщы-
зэIуихым жиIащ Къэбэрдей- 
Балъкъэрым и коммунистхэми 
ирагъэкIуэкIыну Iуэхухэм биб-
лиотекэм ще кIуэкI гъэлъэгъуэ-
ныгъэр ящыщ зыуэ зэры щы-
тыр. 

- КПСС-р лъэлъэжа нэужь, 
КПРФ-р къэунэхуащ. Жэрдэм 
зыщIа гупыр партыр зэгъэпэ-
щыжыным и ужь ихьащ. Лэ-
жьакIуэхэм я хуитыныгъэр 
 хъу мэным, я Iуэху дэгъэкIы -   

Коммунист  партым  къикIуа  гъуэгуанэр
ным пытщэныр къалэн зы-
щытщIыжащ, - жиIащ Пащтым. 
- КПРФ-м и тхыдэм уриплъэж-
мэ, УФ-м и Президент Ельцин 
Борис абы и лэжьыгъэр мы-    
 зэ-мытIэу къы зэтригъэувыIауэ 
 щытащ. Иужь рей илъэсхэм 
 партым Iуэху щхьэпэ куэд зэ-
фIигъэкIащ, зэманым псори и 
пIэм зэрыригъэувэжым и нэ-
щэнэу. 

Лъэпкъ библиотекэм и уна-
фэщI Емуз Анатолэ жиIащ 
 япэ щIыкIэ ар октябрёнокыу, 
пио неру, комсомолым хэту, пар-
тым здиунэтIымкIэ кIуэ лэ-
жьакIуэу къызэрекIуэкIар, рес-
публикэм и Iэтащхьэу щыта, 
библиотекэм зи цIэр зэрихьэ 
Мэлбахъуэ  Тимборэ и гъа-

щIэмрэ гуащIэмрэ зэрыригуш-
хуэр. 

- ГъащIэм зихъуэжми, комсо-
молым щIэблэр зыщIипIыкIа 
 лъапIэныгъэхэм захъуэжыр-
къым: Хэкур фIыуэ лъагъуным, 
къэралым зегъэужьынымрэ 
егъэ фIэкIуэнымрэ хэлъхьэныгъэ 
хуэщIыным. Совет цIыху минхэм 
илъэс пщIы бжыгъэхэмкIэ я гъа-
щIэ школу къекIуэкIа комсомо-
лыр Хэкум и тхыдэм IуэхуфI-
хэмкIэ къыхэнащ, - жиIащ 
Емузым. 

«КПРФ-р - Хэкур фIыуэ зылъа-
гъухэм я партщ!» - къыхагъэщырт 
гъэлъэгъуэныгъэм зыкърезыгъэ-
хьэлIахэм. 

- КПРФ-м ди щIыналъэм щиIэ 
къудамэм гъуэгуанэ гугъу къи-

кIуащ, ауэ партым и Комитет 
 Нэхъыщхьэм ди лэжьыгъэм и 
пщIэр къелъытэ. Ди IуэхущIапIэр 
нобэ къарууфIэщ, ауэ лэжьакIуэ 
нэхъыбэ къыткъуэувамэ, партым 
и къаруми и пщIэми хэ хъуэнут. Ар 
зэманым къигъэув Iуэхущ. Биб-
лиотекэм и лэ жьа кIуэхэм фIыщIэ 
фхуэфащэщ выставкэ щхьэпэр 
къызэрызэвгъэпэщам папщIэ, - 
жиIащ КПРФ-м и республикэ къу-
дамэм и секретарь Къумал Заур-
бэч. 

Партым и ветеран Саракаев 
Мухътар къытеувыIащ Мэл бахъуэ 
Тимборэ и фIыгъэкIэ, КПРФ-м и 
Къэбэрдей-Балъкъэ р къудамэр, 
1993 гъэм мазаем и 14-м къы-
зэрызэрагъэпэщам ар ехъу лIэ-
ныгъэу зэ рыщытам. 

Лъэпкъ библиотекэм и лэ-
жьакIуэ Харенкэ Светланэ выс-
тавкэм къэкIуахэр хигъэгъуэ-
защ абы щагъэлъагъуэ, щIэ-
упщIэ зи Iэ, щIэблэм яхуэщхьэ пэ 
лэжьыгъэхэм, парт IуэхущIа-
пIэм и гуа щIэм хэлъхьэныгъэ 
хуэзыщIа цIыхухэм ятеухуа 
тхылъхэр, брошюрэхэр, газет-
хэр, журналхэр, медалхэр, су-
рэтхэр, саугъэтхэр яригъэлъэ-
гъуащ. 

Выставкэм къекIуэлIахэм удз 
гъэгъахэр тралъхьащ Ленин Вла-
димир и фэеплъу библиотекэм 
щахъумэм.

ТЕКIУЖЬ  Заретэ. 

Сурэтхэр  КЪАРЕЙ Элинэ 
трихащ.

Дуней  тетыкIэ  дахэ
зиIа  Iусейн  Олег

щхьэгъусэ Аллэрэ сэрэ ды щы-
зэдэлажьэрти, абы дызэри-
гъэцIыхуат. Олег журналисти-
кэм къыхыхьа иужь, ныбжьэгъу 
дызэхуэхъури, дызэдэлэжьащ.

Ар дунейм зэрехыжар гу-
щIыхьэ сщыхъуа къудейкъым, 
си гъащIэм щыщ Iыхьэ схэ-
щIащ. Абы дуней тетыкIэ дахэ 
иIащ, зэи сигу имыхуну.

КъБР-м и Парламентым и 
 депутат Пащты Борис Олег и 
 гъусэу театр студием хэтауэ зэ-
рыщытам тепсэлъыхьыжащ. 

- Псоми дгъэщIагъуэу ды кIэ-
лъыплъырт Олег и цIыху щIы-
кIэм. Зэ еплъыгъуэкIэ ар цIыху 
щабэт, ауэ щыхъукIи, ерыщу и 
псалъэм тет, жиIам тебгъуэтэж 
лIыт. 

КъБКъУ-м и доцент Кумыщ 
Риммэ псалъэ щратым Олег и 
гъусэу «Северный Кавказ» га-
зетым зэрыщылэжьам теп сэ-
лъыхьащ. 

- Абхъаз зауэм щыщIидзам, 
ар етIуанэ махуэм абы кIуат. 
ЦIыху пэжт, гъэсат, зэфIэкI 
зиIэт. Олег къытхэмытыжу сху-
жыIэнукъым, абы теухуауэ 
къыт хуэна гукъэкIыжхэр ди 
 гъащIэм и Iыхьэщи. 

Iусейным теухуауэ а пщы-
хьэщхьэм къэпсэлъащ «РИА 
КБР» хъыбарегъащIэ IуэхущIа-
пIэм и корреспондент Цагоев 
Игорь, КъБР-м и цIыхубэ ар-

ящIэж гупсысэ жан, акъыл куу, 
гъэсэныгъэ дахэ зыхэлъа а 
цIыху гумащIэм зыпэрыхьэ 
Iуэхур и кIэм нигъэсу, къимы-
кIуэту зэрыщытар, - жиIащ Хъу-
рей Феликс къыщыпсалъэм.

ТхакIуэ, журналист, редактор 
Котляров Виктор абы и пса-
лъэхэм къыпищащ:

- Олег зыцIыхуу щыта дэтхэ-
нэми ар гурэ псэкIэ къабзэу, 
 гуапэу зэрыщытар къыха -         
гъэщ. А гукъэкIыж дахэхэращ 
 тхы лъым лъабжьэ хуэхъуари. 
 Тхы лъыр къызэрыдагъэкIыну 
мылъ кум и нэхъыбэр Хъурей 
Феликсрэ Къумыкъу Азэмэтрэ 
къыхалъхьащи, абыхэми фIы-
щIэ яхудощI. 

Дрогушхуэ Олег хуэдэ актёр 
гъуэзэджэ, журналист Iэзэ зэ-
рытцIыхуам, - жиIащ Котляро-
вым. 

АдэкIэ утыкум къыщыпсэ-
лъащ тхакIуэ, журналист Тере-
хов Игорь.

- Сэ схуэдэу гъунэгъуу Олег 
зыцIыхуа куэд къыфхэту си 
фIэщ хъуркъым. «Мэкъумэш-
техникэ» IуэхущIапIэм Олег и 

тист, Горький Максим и цIэр зе-
зыхьэ Урыс къэрал драмэ те-
атрым и унафэщI Балъкъэр 
Юрий, артистхэу Кузнецовэ 
Иринэ, Мыд Гусман сымэ.

Пшыхьым щагъэлъэгъуащ 
Олег зыхэта кинофильмхэм 
щыщ пычыгъуэхэр. 

«Внутренний огонь» тхылъым 
теухуауэ. ЗэрыжытIащи, Кот-
ляровхэ Мариерэ Викторрэ я 
тхылъ тедзапIэм къыщыдэкIащ 
ар. Абы Олег театрым къы щы-
дэлэжьахэм, и ныбжьэгъухэм, 
зыцIыхуу щыта журналистхэм я 
гукъэкIыжхэр щызэхуэхьэсащ. 
КъищынэмыщIауэ, къыдэкIы-
гъуэм щыб гъуэтынущ илъэс 
зэмылIэу жьыгъуэхэм Олег газе-
тхэмрэ журналхэмрэ къытри-
гъэдза тхы гъэхэр, спектакл хэм-
рэ ки нофильмхэмрэ хуищIа 
 рецензэхэр. Апхуэдэу тхылъым 
ихуащ Олег и IэдакъэщIэкI пье-
сэхэм щыщу «Угасающий огонь 
или Он должен жить» зыфIи-
щар, тхыдэр зи лъабжьэ очерк-
хэр, нэгъуэщIхэри.

Олег къаугъэншэт, ауэ игу 
илъыр имыбзыщIу жызыIэф, зи 
Iуэху еплъыкIэ зиIэж цIыхут. Ап-
хуэдэущ ар и ныбжьэгъухэм ягу 
къызэринэжар.

ЩОМАХУЭ  Залинэ.
Сурэтхэр  Къарей  Элинэ 

трихащ.

Фэеплъ  пшыхь

Гъэлъэгъуэныгъэхэр

КъБР-м  и
прокуратурэм

Тхыдэ

ИлъэсищэкIэ екIуэкIа Урыс-Кавказ 
 зауэжьым лъэпкъым сыт хуэдиз хэ-
щIыныгъэ къыхуимыхьами, щыIэны-
гъэм хуиIэ гукъыдэжыр хуэгъэкIуэса-
къым. КъащIэхъуэ щIэблэм гугъэ халъ-
хьэу, я дунейм игъуэта зэхъуэкIыны-
гъэхэм зрагъэзэгъыу псэуныгъэм па-
щащ. Зауэм и кIэм лъэныкъуитIми 
къа хуихьар хьэдагъэми, зэпэщIэта 
лъэп къитIым къагурыIуэрт дяпэкIэ 
къы зэдэгъуэгурыкIуэн зэрыхуейр, абы 
къыхэкIыу мамыру икIи къаугъэншэу 
къызэдекIуэкIыныр зэрыIэмалыншэр. 
ГъащIэм зэришэлIа лъэпкъитIыр зэ ры-
цIыхун хуейуэ IэнатIэ иуващ. Ар и 
щхьэусыгъуэу адыгэхэм гъунэгъу жы-
лэхэм я щэнхабзэм зыщагъэгъуазэ, зра-
гъэгъуэта щIэныгъэр къызыхэкIа лъэп-
къым и пащхьэ иралъхьэж хъуащ. Ма-
щIэ-мащIэурэ цIыхубэр щIэныгъэм 
ешэлIэным, ар еджэнымрэ тхэнымрэ 
бла гъэ хуэщIыным къыхузэщIэушэ 
узэщIакIуэхэр лъэпкъым къыхэкIыу 
 хуежьащ.

ЗЭХЫХЬЭУ хуежьа лъэпкъхэм я зэ -             
хуаку къыдэхъуэ зэхущытыкIэхэм Къур - 
Iэн еджэкIэм къищынэмыщIауэ, бзэри 
есэпри Iэмалыншэу цIыхум ищIэн хуейуэ 
IэнатIэ иригъэувэрт. ЯпэхукIэ цIыхухэм 
урысыбзэр къайбгъэрыкIуэу, къахыхьа 
лъэпкъым динхъуэж яригъэщIыну къы-
тегуплIэу къащыхъуащ. Ауэ урысыбзэ 
 мащIэ зыщIэмрэ бжэкIэ-лъытэкIэм щы-
гъуазэмрэ я Iуэхур зэрыдэкIыр щалъа-
гъум, дуней щIэныгъэр щIэблэм щрагъа-
щIэ еджапIэхэр зэрыщыIэн хуейм цIыху -
хэр къеувалIэу хуежьащ, я бынри урыс 
еджапIэхэм ират хъуащ.

Мы Iэмалыншагъэр фIыуэ къызыгу ры-
Iуахэм ящыщщ адыгэ тхыдэм лъэужь да -
хэ къыхэзына, Хьэжрэт ХьэтIохъущы-
къуейм щыщ Шэпар зэшхэри.

Жьэгукъутэ хъуа Къэбэрдейм икуэ-
шыкI ри, Урысейм къихьа псэукIэмрэ по-
литикэмрэ къэзымыщтахэр Псыжь ад-
рыщIкIэ щыIэ адыгэхэм я деж Iэпхъуэ-
гъат. Абыхэм Марэ, Марыхъу, Тебэрды, 
Уарп, Инжыдж, Лабэ псыщхьэхэр псэупIэ 
ящIащ. Лабащхьэ щетIысэхахэм ящыщщ 
ШэпархьэблэкIэ зэджэ къуажэр. Мы тхы-
гъэм зи гугъу щытщIыну Шэпар зэшхэри 
къызытекIыжар а къуажэр зыгъэтIысауэ 
щыта Шэпар Инусщ. Шэпар Инус дин 
щIэныгъэ Къэбэрдейм щызригъэгъуэта 
пэтми, абы ирилэжьэну игъуэ ихуакъым. 
Зыхиубыда лъэхъэнэр бзаджэти, Iэщэр 
иIыгъыу и лъахэрэ и жьэгурэ ихъумэжын 
хуей хъуащ. Ар зыхунэмыса хъуэпсапIэхэр 
и быным адэкIэ гъащIэм щыхапщауэ 
жыпIэ хъунущ - зэшхэр ябгъэдэлъ щIэ-
ныгъэкIи, я цIыху щIыкIэкIи, я щыпкъа-
гъэкIи Адыгэ Хэкум къищынэмыщIауэ, 
гъу нэгъу хэгъэгухэми къыщацIыхуащ, 
цIыхубэм яфI зыхэлъ, я псэукIэр езыгъэ-
фIакIуэ Iуэхугъуэ куэдми я жэрдэмщIа -
кIуэ хъуащ.

Шэпар зэшхэм ятеухуа къэхутэныгъэ 
куэд щыIэкъым. ТегъэщIапIэ тщIы Iуэху-
гъуэхэри дызрихьэлIа тхыгъэ закъуэтIа-
къуэхэмрэ зэхуэтхьэсыжа IуэрыIуатэхэм -
рэ къыхэтхыжауэ аращ. Лъэпкъым зи 
 гъащIэр щхьэузыхь хуэзыщIа, абы и пщIэр 
яIэту псэуа узэщIакIуэхэм я цIэм Iулыдж 
игъуэтын, ар лъэпкъым и бзэм пылъын 
 хуейщ. Мы тхыгъэ мащIэри зытелажьэр а 
гуращэращ.

Шэпархьэблэр зыгъэтIысауэ щыта Инус 
къуиплI къыщIэнащ: Садыкъ, Ахьмэд, 
 Аслъэнбэч, Iэмин сымэ. ЩIалэхэм гу-
лъытэ лъагэ яхэлъу, я щIалэгъуэ пасэм 
къыщегъэжьауэ я псалъэм пщIэ иIэу 
 къекIуэкIащ. Нобэр къыздэсым Хьэж рэ-
тым щыщ нэхъыжьыфIхэм чэнджэщ 
 къапыпхыну уащыбгъэдыхьэкIэ, зы пса-
лъэ гъэщIэгъуэн жаIэу зэхэпхынущ: «Си 
жыIэу чэнджэщ уэстын хьэмэрэ Шэпархэ 
я жыIэу чэнджэщ уэсхьэлIэн?» ФIэлIыкI 
ин зэраIам и щыхьэт дахэщ а псалъэр.

ЩIэныгъэр фIыуэ зылъагъу адэм и 
 къуитIыр - Садыкърэ Iэминрэ - а лъэхъэ-
нэм уей-уей жригъэIэу Бэчмырзей  дэса 
Хьэфиз-ефэндыжьым деж мыдрисэм 
щеджэну игъэкIуащ. ЩIалэхэм еджапIэм 
пэщIэдзэ щIэныгъэ щызрагъэгъуэтащ, 
хьэрыпыбзэр мыбзаджэу ящIэу, урысыб-
зэкIэ уэрсэру псалъэу къуажэм къагъэ-
зэжащ. Куэд дыдэ дэмыкIыу Шэпар зэ-
шитIым адэжь унэр ябгынэн хуей хъуащ. 
ЗэраIуэтэжымкIэ, бгы жьэгъум къехыжу 
Инжыдж цIыкIу и Iуфэм къыIутIысхьа 
ХьэтIохъущокъуэпщым зэхэщIыкI зиIэ, 
цIыхухэр къэзыгъэдэIуэн, хуей хъумэ, 
 еущиен ефэнды губзыгъэ къилъыхъуэу 
хуежьащ. Пщыр Шэпар Инус деж къа-
кIуэри къелъэIуащ къуажэм ефэндыуэ 
къы хуэкIуэну. АрщхьэкIэ, щIыпIэхъуэж 
мы зэ-мытIэу зыщIа лIым идакъым. «Сэ 
сы  нэ Iэпхъуэжыну сыхуейми, си къуажэ-
гъу хэр сфIэпсэкIуэдщ, Iэпхъуэшапхъуэм 
ири гъэшащ, иджыри зэ зыкъызэщIэфIэ -
ти Хьэ тIохъущыкъуейм дывгъэкуэшыж, 
жыс Iэу япэзубыдыфынукъым, губгъэн 
къыс хуумыщI», - жиIащ Инус. Ауэ Хьэ-
тIохъущокъуэр хьэтырыншэ дыдэ имы-

ЩIэныгъэм и лъагъуэхэш
   Шэпар зэшхэр

щIын щхьэ кIэ, и къуитIыр къыхуигъэлъэ-
гъуащ. Пщы ри лIым жиIэмкIэ арэзы 
 хъуащ. Мазэ нэхъ дэмыкIыу зэкъуэшитIыр 
ХьэтIохъущы къуейм къэIэпхъуащ. Мыр 
къыщыхъуар хуэгъэфэщауэ 1867 - 1868 
гъэ хэрщ. Нэхъыжьыгъэр зэрейм къы хэ-
кIыу, Садыкъ къуажэ ефэнды хъуащ. Зи 
Iуэхум гурэ псэкIэ бгъэдэт, зи къалэнхэр 
къабзэу зыгъэзащIэ Садыкъ хьэжыщI 
 кIуахэм ящыщщ. Хьэж ищIу къигъэзэжа 
нэужь, псэуху Садыкъ-хьэжыкIэ къе-
джащ, и  псалъэхэмрэ и уазхэмрэ ягу къа-
гъэкIыжу щытащ.

Iэмин егъэджэныгъэм нэхъ хуэшауэ 
зэрыщытым къыхэкIыу, мэжджыт унэм 
мыдрисэ къыпригъэщIыхьыжри, абы 
щри гъаджэу иублащ. Адыгэ ефэндыхэм  
я нэхъыбэм КъурIэным еджэкIэ ирагъа-
щIэу щытамэ, Iэмин цIыкIухэм яригъэ-
джым къарыкIыр яригъащIэрт, абыхэм 
нэхъ гумащIэу яхущытт, пхъашагъ зыри 
якIэлъызэрихьэртэкъым, я гур щIэныгъэм 
хузэIуихыну иужь итт, еджэным адэкIэ 
 пащэну еущиерт.

Сыт хуэдизу хуэмеями, Лабащхьэ ще-
тIысэха жылиплIыр - Анзорей, Бэгупсей, 
Къундетей, Шэпархьэблэ - пащтыхь уна-
фэкIэ зэхагъэхьэжащ, Инуси къуажэм и 
Iэтащхьэ ящIащ. Куэшхьэблэ зыфIаща 
 къуажэщIэр Лабэ Iуфэм щагъэтIысащ. И 
пщэрылъыр нэхъыбэ хъуа пэтми, Исуф 
Инжыдж къыдина щIалитIым и нэIэ ят-
ригъэкIакъым, дунейм ехыжыху якIэ лъы-
кIуащ, игъэгъуэзащ. Инусщ зи фIыгъэр 
 Iэмин и щIэныгъэм хигъэхъуэну Дербент 
1870 гъэм зэрыкIуар. 

Дагъыстэным щеджэу къэзыгъэзэжа 
 Iэмин и зэхэщIыкIым хэхъуат, и дуней 
еплъыкIэми зиужьат. Диным и щэхухэм 
фIыуэ хэгъуэза Iэмин къыгурыIуэрт ду-
хьэхэр Iурыбжэу къыубжын къудей щхьэ-
кIэ, уеджэныр зэрымащIэ дыдэр, абы 
акъыл ри гузэхэщIэри хэлъхьэн зэры хуейр. 
Шэпар Iэмин уазхэр щиткIэ, КъурIэн Iэят-
хэмрэ хьэдисхэмрэ тегъэщIапIэ ищIурэ 
еджэным фIагъыу пылъыр цIыхум яху-
зэпкърихырт. Iэмин къипсэлъхэм якIуэ-
цIылъ купщIэм куэдым гу лъатащ. Япэ-
щIыкIэ сабийхэр темыгушхуащэурэ къы-
хуэкIуэу щытамэ, иужькIэ уэру къекIуалIэ 
хъуащ. Нэхъыжьхэм зэраIуэтэжымкIэ, Iэ-
мин гупсысэ гуэр къыхилъхьэрти, абы и 
кIуэрабгъухэм сабийхэр ирипсэлъэну 
 къы хуриджэрт, арыххэуи, зэныкъуэкъухэр 
зэхишэрт. НэжыIэса мыхъуа псалъэм 
 сабийхэм къыщыпащэкIэ, щыгуфIыкIырт, 
я щхьэр ягъэлажьэ, дэтхэнэми Iуэху еп-
лъыкIэ щхьэхуэ иIэщ, жиIэрти. Щыуагъэр 
игъуэджэу къилъытэртэкъым, пэжыр 
 къахутэну е ар зэрагъэзэхуэжыну цIыкIу-
хэр иужь ит къудеймэ.

Зи гупсысэ къуэпсхэм жыжьэ задз Iэ -
мин къуажэр къезэвэкI хъуащ, ар хуейт и 
щIэныгъэм хигъэхъуэну, ауэ и хъуэпса-
пIэхэр хэIущIыIу ищIыну тегушхуэртэ-
къым. ЩIалэм къыхуащI пщIэр и адэм 
щилъагъум, абы куэд дыдэ лъандэрэ игу 
щигъафIэ гупсысэхэр и къуэм ирихьэ -
лIащ - ар хуейт Iэмин Бухара кIуэуэ дин 
щIэныгъэ нэхъыщхьэ щызригъэгъуэтыну. 
Зэадэзэкъуэм я гуращэхэр щызэтехуэм, 
Iэмин 1875 гъэм ирихьэлIэу Бухара кIуащ. 
ЩIалэм дин щIэныгъэхэм къадэкIуэу, 
есэпми, физикэми, географиеми фIыуэ 
щыгъуазэу къигъэзэжащ. Псыжь щIы-
налъэм хыхьэ Баталпашинск къалэми, 
абы и Iэгъуэблагъэми Iэмин хуэдэу щIэ-
ныгъэ зыбгъэдэлъ куэд щыIакъым.

ЩIэныгъэшхуэ зыбгъэдэлъа абазэ узэ-
щIакIуэ Мэчэр Умар щыпсэу Биберд-
къуажэм (Елбыргъэн) зы класс хъу еджа-

пIэ къыщызэIуихащ 1879 гъэм. И мылъ-
куи, и гуащIи хилъхьэу еджапIэр къы зэ-
Iузыха Мэчэрыр Истамбыл щеджат, 
щIэ ныгъэшхуэ бгъэдэлът, хыхьэхэкIышхуэ 
иIэт. ЩIэныгъэ Iуэхухэр хуэзымыгъэфа-
щэхэр зэрыщыIэм щхьэкIэ къимыгъанэу, 
Умар адыгэхэмрэ абазэхэмрэ я сабийхэр 
иригъаджэу хуежьащ. ЕджапIэм щра-
гъэджырт есэпри, географиери, хьэ ры-
пыбзэри, шэрихьэт щIэныгъэхэри. Езы 
Умар хьэрыпыбзэр цIыкIухэм яригъа-
щIэрт. Ауэ хьэрыпыбзэмрэ дин щIэны-
гъэхэмрэ зэзыгъэщIэну хуейхэм я бжы-
гъэр куэд щыхъум, Шэпар Iэмини еджа-
пIэм ирагъэблэгъащ. Iэмин абдеж илъэс 
зыбжанэкIэ щылэжьащ. Абы щыхьэт то-
хъуэ 1898 гъэм къыдэкIа «Псыжь махуэ-
гъэпсыр» («Кубанский календарь»). Абы 
зэритымкIэ, Iэмин Бибердкъуажэ еджа-
пIэм шэрихьэтымрэ хьэрыпыбзэмрэ а 
илъэсым иджыри щригъэджырт. Iэмин 
щIэхъуэпсырт щылажьэ еджапIэм хуэдэ 
ХьэтIохъущыкъуеи къыщызэIуихыну икIи 
куэдрэ къулыкъущIэхэм лъэIукIэ захуи-
гъэзащ. ИкIэм-икIэжым, 1886 гъэм, 
Псыжь щIыналъэм и Iэтащхьэхэм хуит 
 къащIри, щIалэ цIыкIухэр щеджэ хъун 
пансион и къуажэм къыщызэIуихащ.

ЕджапIэ унэр ин дыдэтэкъым, пэшиплI 
къудей хъууэ арат: зым дерсхэр ще-
кIуэкIырт, етIуанэм сабийхэр щыжейрт, 
ещанэр егъэджакIуэхэм я зэхэсыпIэт, 
еплIанэм цIыкIухэм я щыгъынхэр щIэлът, 
ерыскъыр щахъумэ лъэщIэсри хэтт. Ауэ 
абы лэжьыгъэшхуэ щекIуэкIырт. А лъэ-
хъэнэм ирихьэлIэу къуажэм зиубгъуат, 
абы къыхэкIыуи етIуанэ мэжджытыр яу-
хуат. ЕджапIэр абы пэжыжьэтэкъым. 
УхуэныгъитIри Алэшхэрэ Шэпархэрэ я 
мылъкум къыхэкIыу ящIат. ЩIэныгъэ 
къызэрыщратым къищынэмыщIауэ, цIы-
ху гъэ къызэрыкIэлъызэрахьэм къыхэ -
кIыу, сабийхэр еджапIэм яфIэфIу къе-
кIуалIэрт. ЕджапIэм и гъэсэн куэд иужь-
кIэ, Советым и унафэр къэралым тепщэ 
щыхъуа нэужь, къуажэ-къуажэкIэрэ егъэ-
джакIуэу лэжьэн щыщIадзат…

1891 гъэм Шэпар Iэмин къадыуэ хахащ. 
Абы щыхьэт тохъуэ 1901 гъэм «Iузэв щIы-
налъэ» («Приазовский край») газетым 
къытехуа, «ЩыхьэттехъуэкIэ» зэджэжым 
и цIэр зыщIэт тхыгъэр. Iэмин зэпымыууэ 
унафэщIхэри цIыхухэри къыхуриджэрт 
еджа хъун папщIэ я Iэ илъ зыри къамы-
гъэнэну, абы и лъэныкъуэкIэ щIэблэм 
 гулъытэ хэха хуащIыну. Еджагъэшхуэм 
зы хищIэрт къэкIуэну дунейм щIэныгъэ 
 уимыIэу узэрыхэмыпсэукIыфынур, зэхъуэ-
кIыныгъэхэм я акъужь къыкъуэуам узэ-
рыхэтыфыну Iэмалу ар зэрыувынур.

ХьэтIохъущыкъуейм дащIыхьа еджа-
пIэм къекIуалIэ сабийхэм я бжыгъэм щы-
хэхъуэм, абы зрагъэубгъуну лъаIуэу Iэмин 
къуажэ жэмыхьэтым захуигъэзащ. ИкIи, 
1895 гъэм ирихьэлIэу, еджапIэ унэм къы-
пащIыхьыжа нэужь, фIыуэ нэхъ Iэхуит-
лъэхуит хъуащ, щIалэ цIыкIу 30-м нэбла-
гъи щеджэну Iэмал ягъуэтащ. Абы щра-
гъаджэрт езы Iэмин къищынэмыщIауэ, 
Шэпар Айсэ, ПщыIэжь Мухьэдин сымэ. 
Зэзэмызэ еджэныгъэм къуажэ ефэндыр - 
Шэпар Садыкъ - къыщыхыхьэ къэхъурт. 

Шэпар Садыкъ макъкIэ КъурIэн къы-
щеджэкIэ е азэн къыщыджэкIэ, цIыху цIы-
кIур зэщIэумэзэхэрт. Зи макъыр дахэу зы-
гъэIу ныбжьыщIэхэм щхьэкIэ Садыкъ и 
гъукIэгъэсэнщ, жаIэрт. Нэмэз ищIу Са-
дыкъ и щхьэр сэждэм щытрилъхьэкIэ, 
зыдэс жылэр фIыгъуэрэ игъуэрэ щымы-
щIэну тхьэ елъэIурт. Арыххэуи, зыгуэрым 
и щхьэр куэдрэ къимыIэтыжу сэждэм 

телъ мэ, Садыкъ-ефэндыжьым и хабзэр 
уи бзыпхъэу ара, жаIэрт. Iэмини апхуэдэ 
дыдэт. ШыIэныгъэшхуэ хэлъу щытащ  
абы, къэбгъэгубжьын е и пIэ къипшын 
щхьэкIэ, къызэрымыкIуэ гуэр блэжьын 
 хуейт. Арагъэнущ цIыхуми тэмакък-
Iыхьым  щхьэ кIэ «Шэпар Iэмин нэхъей» 
щIыжаIэу щы тари. Егъэлеяуэ цIыху гума-
щIэу, нэ гъуэщIым и гуауэр езым ейм 
хуэдэу зыхищIэу щытауэ жаIэрт. Апхуэдэ 
дыдэу, хабзэншагъэ илъэгъуамэ, ар зы-
IэщIэкIам хуэткIийт, псалъэкIэ хущIри гъэ-
гъуэ жы фырт. Дахэу дунейм тета цIыхур 
мыпсэужми, лъэужьыншэ хъуркъым. Абы 
и гъащIэр кIыхь ящI къыщIэхъуа щIэ б-
лэмрэ къызэринэкIа IуэхущIафэхэмрэ.

Шэпар Iэмин Iуэху дахэ куэд къызэри-
гъэнам хуэдэу, щIэблэ дахи и ужь къри-
нащ.

ЩIэныгъэр цIыхубэм яхэпщэн и IуэхукIэ 
яхузэфIэкI къагъэнакъым Шэпархэ Яхья, 
Кушыку, Умар, Айсэ сымэ. Псом хуэмыдэу 
гуащIафIэу а IэнатIэм пэрытащ Iэмин и 
къуэ Яхья. Бибердкъуажэ дэт еджапIэр 
къиуха нэужь, Яхья и адэм Дагъыстэным 
игъакIуэри щригъэджащ. И адэжь унэм 
къыщыкIуэжым, Яхья цIыхухэм яхэп сэ-
лъыхьу, я быныр ирагъэджэну къызэ щIи-
Iэтэу хуежьащ. Яхьящ япэ дыдэу къы хэ-
зылъхьар щIалэ цIыкIухэм хуэдэу, хъы-
джэбз цIыкIухэми тхэкIэрэ еджэкIэрэ ира-
гъэщIэну. Ар ямыдэу цIыхубэм зыкъыпаIэт 
щыхъум, и адэ къуэш Садыкъ иIэ фIэ-
лIыкIыр кърихьэлIэу къыхилъхьа IуэхумкIэ 
щIэгъэкъуэн къыхуэхъуну йолъэIу. Тхьэ-
мадэм сыт хуэдизрэ жылэр къигъэдэIуэну 
хэмытами, къикIа щыIэкъым. ГурыIуэ-
гъуэт - щIалэ цIыкIухэри хъыджэбз цIыкIу-
хэри зэщIыгъуу ебгъаджэ щыхъун лъэ-
хъэнэр иджыри къэсатэкъым…

Яхья и гукъыдэжыр щыужьых зэи къэ-
хъуакъым. Апхуэдэу ар Тэрчкъалэ дэт гим-
назием щIотIысхьэри, абы къыщIиха щIэ-
ныгъэр и фIэщу гъащIэм хилъхьэну иужь 
йохьэ. А далэм ехъулIэу къуажэдэсхэми 
къагурыIуэ мэхъу урысыбзэми и ягъэ 
 къазэремыкIынури, Яхья къелъэIуу щIа-
дзэ я сабийхэм урыс тхылъыр къаригъэ-
щIэну. ЕтIысэх жыхуаIэр имыщIэу щIалэм 
къулыкъущIэхэм тхылъхэр яхуигъэхьу 
 хуожьэ, урысыбзэр щрагъэдж еджапIэ 
 къуажэм къыщызэIуахыну лъаIуэу иту. 
1911 гъэм Яхья и гуращэхэр къохъулIэ. 
 КъулыкъущIэхэм кърата арэзыныгъэр 
зэщIа зэрыхъуным и гуащIэ ирехьэлIэри, 
1912 гъэм абы ХьэтIохъущыкъуей къуа -
жэм урысыбзэр щадж еджапIэ къы щы-
зэIуех. Абдеж урысыбзэмкIэ япэ егъэджа-
кIуэу лэжьэн щыщIэзыдзар нобэр къыз-
дэсым зи цIэр къуажэдэсхэм яIэщIэмы -
хуа Яблоновский Николайщ, есэпымрэ 
хьэрыпыбзэмрэ езы Яхья цIыкIухэм яри-
гъэщIащ. Псори зэгъусэу сабийхэр 25-рэ 
хъурт, абыхэм мащIэ-мащIэурэ хъыджэбз 
цIыкIухэри къахыхьэу хуежьат. Ар те кIуэ-
ныгъэт, лъэпкъ гупсысэм и къэгъэшыпIэт, 
дуней лъагъукIэм и зыхъуэжыпIэт.

Iэджэ гугъуехьи ящIэкIащ Шэпар зэш-
хэм, цIыхухэм я бынхэр еджэным Iэма-
лыншэу хашэн зэрыхуейр гурагъэIуэн па-
пщIэ. Шэпар зэшхэм я щхьэ кърикIуа зы 
къэхъукъащIэ цIыкIу мыбдеж къэсхьмэ, 
лей мыхъуну къысщохъу. Хьэкурынэхьэблэ 
1916 гъэм муслъымэн дин лэжьакIуэхэм я 
зэхуэсышхуэ къыщызэрагъэпэщат. Аб-
деж щекIуэкIа псалъэмакъхэм ящыщт 
хъыджэбз цIыкIухэм еджэным теухуауэ 
яIэ хуитыныгъэм и Iуэхури. Дин лэжьакIуэ 
куэдым ар яфIэкъабылтэкъым, диным 
имыдэу, шэрихьэтым къемызэгъыу щаIуэ-
жырт. Абы хэту Шэпархэ Яхьярэ Кушыкурэ 
утыкум къихьэри, КъурIэным къыщыкIуа 
Iэятхэмрэ бегъымбарым и хьэдисхэмкIэ, 
хьэрыпыбзэкIэ жаIэр адыгэбзэкIэ зэра-
дзэкIыжурэ, цIыхухэм я фIэщ ящIыфат 
апхуэдэ гуэри диным зэрыхэмытыр, хъы-
джэбз цIыкIухэм щIэныгъэ етыным и Iуэху-
кIэ шэрихьэтым пэрыуэгъу зыри къызэри-
мыгъэувыр. Ислъам диным и бзэр фIыуэ 
зыщIэ щIалэхэм я хьилмым ерыщ куэд 
 абдеж щигъэIэсауэ щытащ. Зэшхэр жы-
жьэ плъэ цIыху гъэщIэгъуэнт, я щхьэ 
Iуэхум нэхърэ лъэпкъым и Iуэхур ипэ изы-
гъэщ узэщIакIуэ нэст.

ЩIэныгъэм и лъагъуэхэшу щыта Шэпар 
зэшхэм къызэранэкIа лэжьыгъэшхуэр 
иджырей егъэджэныгъэ IэнатIэм ублапIэ 
зэрыхуэхъуам шэч хэлъкъым. Шэпар 
зэшхэм лъэпкъым къыхуащIа псори къэ-
хута хъуауэ пхужыIэнукъым. Диныр те-
гъэщIапIэ зыщIу, ауэ дунеягъэмкIэ къап-
лъэ щIэныгъэри мыхьэрэму къэзылъытэу 
щыта еджагъэшхуэхэм я щIэиныр иджыри 
нэсу зэхэгъэкIа хъуакъым. Ауэ дуней 
жьыб гъэм губгъуэм ирипхъэжынкIэ шы-
нагъэ ди лIыфIхэм ящхьэщытами, я ха-
хуагъэмрэ напэмрэ ахэр зы щIыпIэм 
жылапхъэу щигъэтIысри, игъащIэкIэ мы-
кIуэдыжын фэеплъ скъар яхуигъэуващ. 
Дэ къытхуэнэжыр зыщ - а фэеплъыр мы-
кIуэдыжу зетхьэнырщ.

ТАБЫЩ  Мурат,
«Адыгэ псалъэ» газетым

и щIэныгъэ обозреватель.



№13 (24.451) 2023  ГЪЭМ  МАЗАЕМ  И  4 11

Фэ  фщIэрэ?

Шхыныгъуэхэр

ГъэщIэгъуэнщ

Зыгъэхьэзырар
НЭЩIЭПЫДЖЭ Замирэщ

Хьэщlэ  гъуэгурыкlуэм
кlэлъызэрахьэрт

Псалъэжьхэр

Хабзэм  щыщ

Жьы зэрымысым нэмыс 
илъ къым, щIэ зэрымысым 
насып илъкъым. 

Нэм псэр зыщIешэ, гум гур 
къреджэ. 

КъакIуэ псори благъэщ. 
Закъуэныгъэ нэхърэ Iэл 

къыбдис. 
Унагъуэ зиIэм унагъуэ и пIа-

лъэ ещIэ.

Пщагъэ зыхэлъ лэкъум
ПщагъэкIэ гъэтэджа тхьэвыр сэхуран дагъэ зыщыхуа Iэнэм тралъ-

хьэри, хуэплIимэ щIыкIэу, ину, и Iувагъыр мм 3 - 4 хъууэ яху. Тхьэвыр 
см 4 - 5 и бгъуагъыу, см 12 - 13 и кIыхьагъыу щимэурэ е плIимэурэ 
 зэпаупщIри, тэджын щхьэкIэ дакъикъэ зытхухкIэ щагъэлъ. ИтIанэ 
сэхуран дагъэ е тхъу къэплъа зэрыт шыуаным хадзэри зэрагъэ-
дзэкIыурэ дакъикъи 3 - 4-кIэ, тхъуэплъ дахэ хъуху, ягъажьэ. Дзасэм 
фIаIуурэ къыхахыж, дагъэр е тхъур пагъэжын щхьэкIэ. Яшх хуабэу, 
шатэ, фо, кхъуей и гъусэу.

Халъхьэхэр:
гуэдз хьэжыгъэу - г 1400-рэ;
псыуэ - г 1000;
пщагъэу - г 30;
шыгъуу, тхъууэ е сэхуран дагъэу - узыхуейм хуэдиз.

Жьэгупатхьэ
Жьэгум и тхьэ. Жьэгур гъэ-

лъэпIэным къыхэкIащ. 

Жьэгумрэ (жьэгум пэгъу-
нэгъу жыхафэ Iыхьэр) лъа-
хъшымрэ унэгуащэм и унафэ 
зэрыщIэтыр, нысащIэр зэрыхьа 
унагъуэмрэ жьэгумрэ зэрыра-
шалIэ дауэдапщэхэр Жьэгу-
патхьэ и цIэм ирапх.

ЗекIуатхьэ
ЗекIуэм, зекIуэлIхэм, зауэлI-

хэм я тхьэщ.

Адыгэм я тхыдэр зауэ-банэкIэ 
гъэнщIарэ я хэкур яхъумэжын, 
бийм щыхъумэн зэрыхуейм къ-
игъэщIащ. Иужь кIэ, феода-
лизмэм и лъэхъэ -нэм къежьа 
зекIуэ институтым зиужьыху, 
ЗекIуатхьэ и къа лэнхэми нэхъ 
заужьагъэнщ.

ЗекIуатхьэ и теплъэр зы хуэ-
дэр къызыхэщ щыIэжкъым,  
ауэ антропоморф (цIыху) сурэ-
ту щытауэ хуэбгъэфащэ хъу-
нущ: шапсыгъхэм зэраIуатэм-
кIэ, ЗекIуатхьэ и пIэм имысу сыт 
щыгъуи гъуэгурыкIуэт. ЗекIуэ е 
зауэм ежьэн ипэкIэ ар ягъэ-
лъапIэу хъуэхъу жаIэрти, я 
Iуэхур къадигъэхъуну елъэIурт. 
ЗекIуэр зэфIэкIыу къуентхъ 
 къахьамэ, абы щыщ ЗекIуатхьэ 
Iыхьэ хуащIырт. Iыхьэр тхьэ-
лъэIупIэ мэзым, жыг щIагъ сы-
тым щыхуагъэтIылъырт.

Илъэси 3 - 5 зи ныбжь щIалэ 
цIыкIухэр япэ дыдэу шым ща-
гъэшэскIэ, ЗекIуатхьэ и цIэр 
ираIуэу щытащ, щIалэхэр хэкур 
зыхъумэфын зауэлI хъыжьэ, 
зекIуэлI бланэ, «хъулъхугъэ 
къэ хьакIуэ» хъуну ЗекIуатхьэ 
елъэIурт.

КIэлъыгъэхуабэ
Гъуэгу техьам, зекIуэ ежьа-

хэм кIэлъызэрахьэу щыта 
 хабзэщ.

Унэм икIа нэужь, шхын 
ягъэхуабэрт, зэхэтIысхьэрти 
яш хырт, ежьам и Iуэхур къыдэ-
хъункIэ хуэлъаIуэхэрт. Гъуэгу 
техьар псым икIыху кIэлъып-
хъанкIэртэкъым, кIэлъыжьы-
щIэр тэкъым, пхъэнкIий кIэ лъы-
радзтэкъым.

ЯпэщIыкIэ псалъэхэр, пычы-
гъуэхэр къызэрыкI сурэт 
цIыкIухэр къагупсысащ. Нэхъ 
кIасэIуэу финикий сондэ-
джэрхэм хьэрф языныкъуэхэр 
кърагъэжьащ, ауэ ахэр хьэрф 
дэкIуашэт. ИтIанэ ди эрэм 
ипэкIэ IX - VIII лIэщIыгъуэхэм 
пасэрей алыджхэм хьэрф-
зешэхэри кърагъэжьащ, абы-
хэм я тхыбзэр «альфэрэ» «бе-
тэу» зэхэтт. Урысхэм я деж ар 
къэсащ икIи славяныбзэкIэ 
«аз», «бука» хъуащ, абыи къы-
текIащ «азбука» псалъэр. Ду-
нейм тет лъэпкъхэм я нэхъы-
бэм езым я алыфбей къагуп-
сысакъым, нэгъуэщIхэм ейр 
къагъэсэбэпауэ аращ - дэри, 
адыгэхэм, урыс алфавитырщ 
къэдгъэсэбэпыр.

ХьэщIэм нэмыс щыхуащIри, хабзэ щыкIэлъызэрахьэри унэм и 
закъуэтэкъым, дэнэ щыхуэзэми хьэщIагъэ ирахырт.

Гъуэгум шууэ тету, шу гуэрым щIэрыхьэмэ «хьэщIэу къы щIэ-
кIынщ», - жиIэу хуэсакъыу, и сэмэгурабгъумкIэ бгъурыхьэн хуейт, 
хабзэм тету ижьырабгъур хьэщIэм иритын щхьэкIэ. Зэрыгугъам 
хуэдэу къыщIэкIрэ, зыкIэщIыхьар хьэщIэу, нэхъыжьу щытмэ, 
тэмэму бгъурыхьати, абы тету кIуэхэрт. Армырауэ ижьырабгъур 
езым нэхъ хуэфащэу щытмэ, зыкIэщIыхьар къекIуэкIырти, сэмэгу-
рабгъумкIэ къэувырт.

Зы хьэщIэрэ зы хэгъэрейрэ зэдэщIыгъуу кIуэмэ, хьэщIэр ижьы-
рабгъумкIэ игъэувын хуейт, нэхъыщIэу щытми, и щIым икIыхукIэ.            
И щIым икIа нэужь, нэхъыжьым нэхъыжьыпIэр къыхуонэж.

Шууэ кIуэурэ нэхъыжьыр лъэсу кIуэуэ ирихьэлIамэ, епсыхыу 
сэлам ирихын хуейт. Шым тесу нэхъыжьым сэлам ирах хабзэ-
тэкъым.

Зы хьэщIэрэ зы хэгъэрейрэ зэдэщIыгъуу макIуэ. ХьэщIэр шущ, 
хэгъэрейр лъэсщ. Iэмал имыIэу лъэсыр ижьырабгъумкIэ увын 
 хуейщ. 

ХьэщIэр шым епсыхын хъумэ, хэгъэрейр епхъуэу и Iэ ижьымкIэ 
шхуэмылакIэр иубыду, Iэ сэмэгумкIэ лъэрыгъыпсыфэр иубыду 
иригъэпсыхын хуейщ. Ар иригъэпсыхын щхьэкIэ лъэсыр, хабзэм 
тету, и сэмэгумкIэ щытмэ, шур щепсыхкIэ лъэсым теувэнущ, езы 
лъэсри ижьырабгъумкIэ къекIуэкIыу шыIумпIэр иубыдыху, шур 
 къежьэу щытын? Нэхъыжь шурэ нэхъыщIэ лъэсрэ зэдэщIыгъуу 
кIуэми, аращ хабзэр.

ЕкIуэкIыу: 5. КъБР-м щIэныгъэмрэ егъэджэныгъэм-
кIэ и министр. 6. Ди унафэщIым ... зэрына хузэрыхыр-
къым. 7. Инджылызым я премьер-министр. 9. Сабийм 
пыIэр щхьэрымыхун папщIэ иращIэ кIапсэ цIыкIу. 12. Ва-
гъэ явагъащIэм къыхеху. 13. … цIыкIу бжьакъуэшхуэ. 14. 
Гукъеуэ зиIэр псалъалэщи, … зиIэр тIэхъуалэщ. 15. Бэр-
бэч ХьэтIутIэ иужькIэ Къэбэрдей-Балъкъэр къэрал 
 университетым и ректору щыта. 16. Унагъуэ къулейм я 
IуэхутхьэбзащIэ. 18. КIэкъинэ. 20. ПхъащIэ Iэмэпсымэ. 
Къехыу: 1. Унэм щигъэзэщIэну еджакIуэм къыщащIа 

къалэн. 2. Iэщ пIащэ. 3. Пхъэщхьэмыщхьэ. 4. Пасэм 
щIэпхъаджагъэ зылэжьар адыгэм щаIыгъыу щыта «тут-
накъэщ». 8. Совет Союзым и ЛIыхъужь Къуэныкъуей … 
10. «ПыIэ … плъыфэм уи фэр изоплъри, лъахъшэу ныщ-
хьэрызокъуэ …» - Къэжэр Индрис и уэрэд цIэры Iуэм 
щыщщ. 11. Пасэрей Iэщэ зэрыпыджэ. 15. ПцIащ хъуэм, 
къанжэм я джэ макъ. 17. Пхъэм къыхэщIыкIа шынакъ 
кIуэцIыр зэрагъэтэмэм, дзитI зыIут Iэмэпсымэ. 19. Шатэ, 
тхъуцIынэ гъэвэжам я щхьэм къытрещIэ. 21.  Бдзэжьей 
зэрещэ.

Зэхэзылъхьар  МЫЗ  Ахьмэдщ.

Зэдэшхэ IэфIщи, зэдэфI 
унэщ. 

Хамэм ухуэмыубэ, быным 
ухуэмыдзыхэ. 

Нэм пэжыжьэми, гум пэбла-
гъэщ. 

ЦIыхуфI и Iэнэ хьэзырщ. 
Уи анэ и Iэ илъым еплъи, уэ 

уи Iэ илъым едзакъэ. 
Сабий щIэхъуэпсым гущэпс 

ед. 
НэхъыщIэ нэхъ щIасэщ. 
Хэгъэрей бзаджэ дэкIуатэ 

кIыхьщ. 
Зэкъуэш псори зы анэм 

 къилъхуркъым. 
УнагъащIэ хьэщIэхуэфIщ. 
ЦIыхубз зыщIэмыс унэр са-

бафэщ. 
Шыгъу пут зэдумышхыу узэ-

рыщIэркъым.

Зэрыджэпсрэ форэ
Мыр бжьыхьэм гъэтIылъыгъэ ящIу щытащ. Зэрыджэм псы щIыIэ 

дагъэжэх, и хьэдзэхэр къыпач, шынакъ куум иракIутэри япIытIурэ и 
псыр къыщIаху. Зэрыджэ пIытIам псывэ тIэкIу щIакIэ, бэлагъкIэ зэ-
IащIэурэ икIи зэхэшыпсыхьын щхьэкIэ и щхьэр тепIауэ дакъикъи 5 - 
10-кIэ щагъэт. Абы и ужькIэ ар бинт тIууащIэ-щащIэкIэ яз, зэ ры-
джэпсыр къыщIакъузыкIыурэ. Абы и псыр нэгъуэщI шынакъым 
иракIэ, зэIащIэурэ абы фо гъэткIуа хакIэ, ар кхъуэщыным е кIэструл 
лам иракIэжри, и щхьэр гъэбыдауэ щIыIапIэ-кIыфIыпIэм ягъэув. 
 ВитаминкIэ къулейщ. Зэрыджэпс зэхэшыпсыхьар сэбэп яхуохъу 
щIыIэ зыхыхьахэм, псчэрейхэм, зи шхалъэ узхэм, зи пэ лъы къикI -
хэм. Шейм хэпкIэуи, езыр-езыруи уефэ хъунущ. Псом нэхърэ нэ-
хъыфIыр гъуэлъыжыгъуэм ирихьэлIэу уефэнырщ.

Халъхьэхэр:
зэрыджэпсу- г 1000;
фоуэ - г 1000;
псывэу - г 100.

КЪУБАТИЙ  Борис. 

ЩIышылэм и 28-м ди газетым тета 
псалъэзэблэдзым и жэуапхэр:

Къехыу: 1. Кхъуэщын. 2. Лэгъуп. 3. Нэкулъ. 4. Хьэ-
къурт. 7. Зэрэгъыж. 10. Хьэтыкъ. 11. Борэн. 12. Бжэн. 
13. Къыргъ.
ЕкIуэкIыу: 5. Хьэмэм. 6. Дэлэл. 8. Пхъэгулъ. 9. 

Бэрэжьей. 12. Блыпкъ. 14. Шыгъуэгу. 15. Арджэн.

Алыфбейр
къызэрагупсысар

